
তথ্যবিবরণী                                                                                                     নম্বর: ৩১১৪

মহান স্বাধীনতা ও জাতীয় দিবস উপলক্ষ্যে ইসলামাবাদে কূটনৈতিক অভ্যর্থনা অনুষ্ঠিত

ইসলামাবাদ (পাকিস্তান), ১৭ চৈত্র (৩১ মার্চ):

মহান স্বাধীনতা ও জাতীয় দিবস উপলক্ষ্যে আজ বাংলাদেশ দূতাবাস, পাকিস্তান ইসলামাবাদের সেরিনা হোটেলের বলরুমে বর্ণাঢ্য কূটনৈতিক অভ্যর্থনা ও নৈশ্যভোজের আয়োজন করে। পাকিস্তানে নিযুক্ত বাংলাদেশের হাইকমিশনার মোঃ ইকবাল হোসেন খান ও হাইকমিশনের কর্মকর্তাগণ অতিথিদের অভ্যর্থনা জানান। অনুষ্ঠানস্থল বাংলাদেশের আর্থসামাজিক অগ্রগতি, সংস্কৃতি, ঐতিহ্য, পর্যটন ও কৃষ্টি তুলে ধরে ব্যানার, স্ট্যান্ডিজ, লোকজশিল্প পণ্য, ফুল ও আলোকসজ্জায় সুসজ্জিত করা হয়। 

পাকিস্তান সরকারের পক্ষে জাতীয় খাদ্য নিরাপত্তা ও গবেষণা বিষয়ক ফেডারেল মন্ত্রী রানা তানভীর হুসেন প্রধান অতিথি হিসেবে অনুষ্ঠানে অংশগ্রহণ করেন। এছাড়া, খাইবার পাকতুনখোয়া প্রদেশের গভর্নর, বিজ্ঞান ও প্রযুক্তি বিষয়ক ফেডারেল মন্ত্রী, ন্যাশনাল এসেম্বলির ডেপুটি স্পিকার, সিনেটর ও জাতীয় পরিষদের সদস্যবৃন্দ, প্রাদেশিক পরিষদের সদস্যবৃন্দ, বিভিন্ন দেশের রাষ্ট্রদূত/হাইকমিশনার, জাতিসংঘ ও আন্তর্জাতিক সংস্থার প্রধানগণ, পাকিস্তান সরকারের বেসামরিক ও সামরিক উর্ধ্বতন কর্মকর্তাবৃন্দ, ব্যবসায়ী সংগঠনের নেতৃবৃন্দ, সাংবাদিক, সুশীল সমাজের প্রতিনিধি, মিডিয়া ব্যক্তিত্ব, প্রবাসী বাংলাদেশিগণ অনুষ্ঠানে উপস্থিত ছিলেন।

বাংলাদেশ ও পাকিস্তানের জাতীয় সংগীত পরিবেশনের মধ্য দিয়ে অনুষ্ঠান শুরু হয়। পরে হাইকমিশনার মোঃ ইকবাল হোসেন খান অনুষ্ঠানে সকলকে স্বাগত জানিয়ে বক্তব্য রাখেন। তিনি বাংলাদেশ ও পাকিস্তানের মধ্যকার সম্পর্ক জোরদারে উভয় দেশের জনগণের আশা আকাঙ্খা বাস্তবায়নের উপর আলোকপাত করেন। তিনি দক্ষিণ এশীয় দেশসমূহের মধ্যকার সম্পর্ক উন্নয়নে সকলকে পারস্পরিক সহযোগিতা বৃদ্ধির উপর জোর দেন। দু’দেশের মধ্যকার সরাসরি বিমান ও জাহাজ চলাচল, ব্যবসা-বাণিজ্য উন্নয়ন, শিক্ষা, পর্যটন, সংস্কৃতি, শিল্প, স্বাস্থ্য সেবা, কৃষি, জ্বালানীখাতে সহযোগিতা জোরদার করার ব্যাপারে ভবিষ্যতে সম্পর্ক উন্নয়নে বাংলাদেশ সরকার সচেষ্ট আছে। প্রধানমন্ত্রী তারেক রহমানের নেতৃত্বে গঠিত বর্তমান সরকার দেশের উন্নয়ন ও দেশের স্বার্থ রক্ষায় বন্ধুপ্রতিম দেশসমূহের সাথে সম্পর্ক জোরদারে তৎপর রয়েছে। বাংলাদেশের পররাষ্ট্রমন্ত্রী ড. খলিলুর রহমান জাতিসঙ্গের ৮১-তম সাধারণ অধিবেশনের সভাপতি পদে প্রার্থী হয়েছেন। হাইকমিশনার বাংলাদেশের প্রার্থিতার প্রতি সকলের সমর্থন চেয়েছেন।

জাতীয় খাদ্য নিরাপত্তা ও গবেষণা বিষয়ক ফেডারেল মন্ত্রী তাঁর শুভেচ্ছা বক্তব্যে বাংলাদেশের মহান স্বাধীনতা ও জাতীয় দিবস উপলক্ষ্যে পাকিস্তান সরকারের পক্ষ থেকে বাংলাদেশের সরকার ও জনগণকে অভিনন্দন জানান। তিনি বাংলাদেশের আর্থসামাজিক খাতে উল্লেখযোগ্য অগ্রগতির ভূয়সী প্রশংসা করেন। বাংলাদেশ ও পাকিস্তানের দ্বিপাক্ষিক সম্পর্ক, ঐতিহাসিক সম্পর্কের কথা উল্লেখ করে এ সম্পর্ক আরো জোরদার করার মাধ্যমে দু’দেশের মানুষের উন্নয়ন সহযোগিতা বাড়ানোর প্রয়োজনীয়তার কথা উল্লেখ করেন।

#

হামজনিত শিশুমৃত্যু রোধে ‘বাবল সিপ্যাপ’ প্রযুক্তি দেশব্যাপী
সম্প্রসারণে যৌথভাবে কাজ করবে স্বাস্থ্য মন্ত্রণালয়-আইসিডিডিআর,বি

ঢাকা, ১৭ চৈত্র (৩১ মার্চ):
	  আজ স্বাস্থ্য ও পরিবার কল্যাণ মন্ত্রী সরদার মোঃ সাখাওয়াত হোসেনের সাথে মন্ত্রণালয়ে তাঁর অফিস কক্ষে আইসিডিডিআর,বি’র প্রতিনিধিদলের সাথে এক বৈঠক অনুষ্ঠিত হয়। এ সময় আইসিডিডিআর,বি নির্বাহী পরিচালক ড. তাহমিদ আহমেদ, সিনিয়র সায়েন্টিস্ট ড. জুবায়ের চিশতী এবং শিশু হাসপাতাল ও ইনস্টিটিউট-এর পরিচালক অধ্যাপক ডাঃ মোঃ মাহবুবুল হক উপস্থিত ছিলেন।
	বৈঠকে সিদ্ধান্ত অনুযায়ী দেশে সাম্প্রতিক হামের প্রাদুর্ভাব ও এর আনুষঙ্গিক নিউমোনিয়াজনিত শিশুমৃত্যু রোধে স্বাস্থ্য ও পরিবার কল্যাণ মন্ত্রণালয়ের সাথে যৌথভাবে কাজ করবে আইসিডিডিআর,বি (icddr,b)। এ সময় বর্তমান পরিস্থিতি মোকাবিলায় আইসিডিডিআরবি’র উদ্ভাবিত ও সাশ্রয়ী ‘বাবল সিপ্যাপ’ প্রযুক্তি ব্যবহারের প্রস্তাব দেওয়া হয়, যা শিশুদের শ্বাসকষ্টজনিত জটিলতা কমাতে অত্যন্ত কার্যকর।
	আইসিডিডিআরবি’র নির্বাহী পরিচালক ড. তাহমিদ আহমেদ মন্ত্রীকে অবহিত করেন, বর্তমানে আক্রান্তদের মধ্যে ৬ মাস থেকে ৩ বছর বয়সী শিশুদের ঝুঁকি সবচেয়ে বেশি এবং হাসপাতালে ভর্তি হওয়া হাম আক্রান্তদের প্রায় ৩০ শতাংশ নিউমোনিয়ায় আক্রান্ত হচ্ছে। এই সংকট উত্তরণে আইসিডিডিআরবি’র নিজস্ব উদ্ভাবন ‘বাবল সিপ্যাপ’ ব্যবহারের ওপর গুরুত্বারোপ করা হয়। বিশ্বখ্যাত চিকিৎসা সাময়িকী 'দ্য ল্যানসেট'-এ প্রকাশিত আইসিডিডিআরবি’র গবেষণা অনুযায়ী এই প্রযুক্তিটি প্রচলিত মেকানিক্যাল ভেন্টিলেটরের তুলনায় অনেক বেশি সাশ্রয়ী-যার প্রতিটি ইউনিটের নির্মাণ খরচ মাত্র ৩০০ টাকার মতো। বাংলাদেশ এবং ইথিওপিয়ার গবেষণায় প্রমাণিত হয়েছে যে, এটি বিশ্ব স্বাস্থ্য সংস্থা সুপারিশকৃত সাধারণ অক্সিজেন পদ্ধতির চেয়ে অনেক বেশি কার্যকরভাবে শিশুর প্রাণ বাঁচাতে সক্ষম।
[bookmark: _GoBack]	আইসিডিডিআরবি’র এ প্রস্তাব বাস্তবায়নে স্বাস্থ্য ও পরিবার কল্যাণ মন্ত্রী দ্রুত পদক্ষেপ গ্রহণের নির্দেশ প্রদান করেন। 
	 বৈঠকের পরে এই পরিকল্পনা ও উদ্যোগ বাস্তবায়নে স্বাস্থ্য মন্ত্রণালয়ের সম্মেলনকক্ষে দেশের ৩০টিরও বেশি সরকারি হাসপাতালের পরিচালক ও বিশেষজ্ঞ চিকিৎসকদের অংশগ্রহণে অনুষ্ঠিত বিশেষ সভায় ড. জুবায়ের চিশতী ‘বাবল সিপ্যাপের’ বৈজ্ঞানিক শ্রেষ্ঠত্ব ব্যাখ্যা করেন। এ সময় অধ্যাপক ডা. মোঃ মাহবুবুল হক এবং অধ্যাপক ডা. মোঃ মুজিবুর রহমান (পরিচালক, আইসিএমএইচ মাতুয়াইল) তাদের নিজ নিজ প্রতিষ্ঠানে এই প্রযুক্তি ব্যবহারের সফল অভিজ্ঞতা ও জীবন রক্ষাকারী দিকগুলো তুলে ধরেন।
	সরকারের এই মহতী উদ্যোগ বাস্তবায়নে আইসিডিডিআর,বি কারিগরি অংশীদার হিসেবে প্রয়োজনীয় প্রশিক্ষণ ও সহায়তা প্রদানে প্রতিশ্রুতিবদ্ধ। মন্ত্রীর নির্দেশ অনুযায়ী আগামী বৃহস্পতিবার, ২ এপ্রিল থেকে শিশু হাসপাতাল ও ইনস্টিটিউটে অধ্যাপক ডা. মোঃ মাহবুবুল হকের তত্ত্বাবধানে প্রথম পর্যায়ের প্রশিক্ষণ কর্মসূচি শুরু হবে। স্বাস্থ্য সেবা বিভাগের যুগ্ম সচিব ড. মুহাম্মদ মুস্তাফিজুর রহমান এবং স্বাস্থ্য অধিদপ্তরের পরিচালক (হাসপাতাল) ডা. আবু হোসাইন মোঃ মইনুল আহসান এই সামগ্রিক কার্যক্রমের সমন্বয় করবেন। 
#

সমাজে পুরুষতান্ত্রিক মনোভাব নারীদের সৃষ্টিশীল শক্তিকে বাধাগ্রস্ত করছে
                                                                         --- তথ্যমন্ত্রী

ঢাকা, ১৭ চৈত্র (৩১ মার্চ):
	তথ্য ও সম্প্রচার মন্ত্রী জহির উদ্দিন স্বপন বলেছেন, নারীরা প্রকৃতিগতভাবেই সৃষ্টিশীল এবং প্রজন্মের ধারাবাহিকতা রক্ষায় তাদের ভূমিকা অনন্য। কিন্তু সমাজে পুরুষতান্ত্রিক মনোজগতের কারণে নারীদের স্বাভাবিক প্রতিভা ও উদ্যোক্তা হয়ে উঠার সুযোগ অনেকাংশে বাধাগ্রস্ত হয়।
	মন্ত্রী আজ রাজধানীর একটি হোটেলে বিজনেস আমেরিকা ও অর্থকণ্ঠের যৌথ উদ্যোগে আয়োজিত ‘বিশ্ব নারী সম্মেলন ২০২৬’ অনুষ্ঠানে প্রধান অতিথির বক্তব্যে এসব কথা বলেন। 
	তথ্য ও সম্প্রচার মন্ত্রী বলেন, মাতৃত্বের বন্ধন ও আবেগ প্রতিটি মানুষের সঙ্গে নিবিড়ভাবে জড়িত। সেই নারীসমাজের মধ্য থেকে যারা উদ্যোক্তা হিসেবে নিজেদের প্রতিষ্ঠিত করেছেন, তাদের স্বীকৃতি প্রদান অত্যন্ত গুরুত্বপূর্ণ। এতে সমাজে ইতিবাচক পরিবর্তনের ধারা আরো শক্তিশালী হবে।
	জহির উদ্দিন স্বপন অনুষ্ঠানে অংশগ্রহণকারী নারীদের অনুভূতি ও প্রত্যাশা সরকারের নীতি নির্ধারণী পর্যায়ে পৌঁছে দেওয়ার আশ্বাস দেন। তিনি তাঁর রাজনৈতিক জীবনের অভিজ্ঞতা তুলে ধরে বেগম খালেদা জিয়ার নেতৃত্বের কথা উল্লেখ করেন এবং বলেন, একজন নারী নেত্রী হিসেবে তিনি অনেক প্রতিকূলতা অতিক্রম করে সফলতার উদাহরণ স্থাপন করেছেন।
	মন্ত্রী সামাজিক বাধা ও নেতিবাচক মানসিকতার কাছে নতিস্বীকার না করে নিজেদের স্বাভাবিক সৃষ্টিশীল শক্তিকে কাজে লাগানোর জন্য নারীদের প্রতি আহ্বান জানান। তথ্যমন্ত্রী আয়োজকদের ধন্যবাদ জানিয়ে বলেন, এ ধরনের উদ্যোগ সমাজের বিদ্যমান অসাম্য ও দ্ব্যর্থতা তুলে ধরার পাশাপাশি নারী উদ্যোক্তাদের উৎসাহিত ও অনুপ্রাণিত করে। অনুষ্ঠানে বিভিন্ন পর্যায়ের সফল নারী উদ্যোক্তাদের সম্মাননা প্রদান করা হয়।

Handout							            	Number: 3111

Bangladesh and Ireland Recommit to Expanding 
Partnership and Global Cooperation

Dhaka, 31 March:

Ambassador of Ireland to Bangladesh (resident in New Delhi) Kevin Kelly, paid a courtesy call on Shama Obaed Islam, State Minister for Foreign Affairs, at the Ministry of Foreign Affairs this morning. He warmly congratulated the State Minister on her assumption of office and expressed confidence in further strengthening Bangladesh-Ireland relations under the present Government.

Both sides reaffirmed their commitment to advancing the mutually beneficial partnership, exploring avenues for cooperation in trade and commerce, development partnership, education, sports and culture, as well as consular and migration matters. They also discussed strengthening collaboration in both bilateral and multilateral settings. The State Minister requested Ireland’s support for Bangladesh’s candidacy for the Presidency of the 81st United Nations General Assembly (2026–27). The two sides further exchanged views on regional and global issues, underscoring the importance of peace, stability and enhanced international cooperation.

রেশমের উন্নয়নে কাজ করছে সরকার
                   -- বস্ত্র ও পাট প্রতিমন্ত্রী

ঢাকা, ১৭ চৈত্র (৩১ মার্চ):

সরকার দেশীয় ঐতিহ্য রেশমের উন্নয়নে কাজ করছে বলে জানিয়েছেন বস্ত্র ও পাট প্রতিমন্ত্রী মোঃ শরীফুল আলম। তিনি বলেন, ‘প্রধানমন্ত্রী তারেক রহমানের নির্দেশনাতে রেশম খাতের উন্নয়নে কাজ করছে সরকার। দারিদ্র্য হ্রাসে রেশম খাত গুরুত্বপূর্ণ ভূমিকা রাখে, এ খাতের জনবলের অধিকাংশই গ্রামীণ দুস্থ মহিলা। এই শিল্প উন্নত করলে গ্রামীণ কর্মসংস্থান বাড়বে। তবে এজন্য বিদেশি বিনিয়োগ আনতে হবে, সেজন্য সংশ্লিষ্টদের সাথে সমন্বয় করে কাজ করতে হবে।’

আজ সচিবালয়ে প্রতিমন্ত্রীর অফিসকক্ষে জাপানভিত্তিক প্রতিষ্ঠান অনোডা ইনক-এর নেতৃত্বে এক প্রতিনিধিদল সাক্ষাৎ করতে এলে প্রতিমন্ত্রী এসব কথা বলেন।

প্রতিমন্ত্রী বলেন, প্রধানমন্ত্রীর নির্দেশনায় রেশম খাতে জড়িত দুস্থ মহিলাদের ‘ফ্যামিলি কার্ড সুবিধার আওতায় আনতে প্রয়োজনীয় কাজ করা হচ্ছে। এ খাতের সাথে সংশ্লিষ্ট বন্ধ থাকা কারখানাগুলো চালু করতে উদ্যোগী সরকার।’

উল্লেখ্য, ঐতিহ্যবাহী রেশম শিল্পের উন্নয়ন ও বিকাশে ১৯৭৭ সালে শহিদ রাষ্ট্রপতি জিয়াউর রহমানের এক অধ্যাদেশে ‘বাংলাদেশ রেশম বোর্ড’ সৃষ্টি করা হয়। বর্তমানে এদেশের ৩২ জেলার ৫২ উপজেলায় এর কার্যক্রম চলছে। 

বিআইডব্লিউটিসিসহ নৌপরিবহনের সকল প্রতিষ্ঠানকে জনবান্ধব ও লাভজনক করার নির্দেশ
                                                                                      --- নৌপরিবহন মন্ত্রী
ঢাকা, ১৭ চৈত্র (৩১ মার্চ):
	নৌপরিবহন, সড়ক পরিবহন ও সেতু এবং রেলপথ মন্ত্রণালয়ের মন্ত্রী শেখ রবিউল আলম এবং নৌপরিবহন মন্ত্রণালয় ও সেতু বিভাগ এর প্রতিমন্ত্রী মোঃ রাজিব আহসান আজ রাজধানীর বাংলা মোটরে বাংলাদেশ অভ্যন্তরীণ নৌপরিবহন কর্পোরেশন (বিআইডব্লিউটিসি)-এর প্রধান কার্যালয় পরিদর্শন করেন এবং কর্মকর্তাদের সঙ্গে মতবিনিময় সভায় অংশ নেন। এ সময় মন্ত্রী ও প্রতিমন্ত্রী উভয়েই বিআইডব্লিউটিসিসহ সংশ্লিষ্ট সকল প্রতিষ্ঠানকে লাভজনক ও জনবান্ধব প্রতিষ্ঠানে রূপান্তরের লক্ষ্যে বিভিন্ন দিকনির্দেশনা প্রদান করেন।
	মতবিনিময় সভায় নৌপরিবহন মন্ত্রী বলেন, বিআইডব্লিউটিসি একটি সেবাধর্মী প্রতিষ্ঠান। তাই সেবার মানোন্ন্নয়নে সর্বোচ্চ অগ্রাধিকার দিতে হবে। তিনি প্রতিষ্ঠানটিকে লাভজনক প্রতিষ্ঠানে উন্নীত করার ওপর গুরুত্বারোপ করেন। এ লক্ষ্যে সকল কর্মকর্তা-কর্মচারীকে শৃঙ্খলা ও সময়ানুবর্তিতা মেনে চলার পাশাপাশি দায়িত্ব যথাযথভাবে পালনের নির্দেশনা প্রদান করেন। কোনো রকম অনিয়ম ও দুর্নীতি  সহ্য করা হবে না মর্মে মন্ত্রী হুশিয়ারি প্রদান করেন।
	 নৌপরিবহন প্রতিমন্ত্রী মোঃ রাজিব আহসান বলেন, সরকারের নির্বাচনি প্রতিশ্রুতি বাস্তবায়নে বিআইডব্লিউটিসিকে আরো কার্যকর ও গতিশীল হতে হবে। তিনি প্রতিষ্ঠানটির ব্যবস্থাপনায় বিদ্যমান অসঙ্গতি দূর করার ওপর জোর দেন এবং ফেরি ব্যবস্থাপনাকে আধুনিক ও উন্নত করার নির্দেশনা দেন। তিনি উন্নয়ন কার্যক্রম দৃশ্যমান করার পাশাপাশি উপকূলীয় ও প্রান্তিক অঞ্চলে সেবা সম্প্রসারণ ও ফেরিতে যাত্রী পারাপারের সময় যাত্রী সেবার মান উন্নয়নের ওপর গুরুত্বারোপ করেন।
	প্রতিমন্ত্রী আরো বলেন, আয় বৃদ্ধি করে প্রতিষ্ঠানটিকে লাভজনক প্রতিষ্ঠানে রূপান্তর করতে হবে। তিনি আসন্ন পবিত্র ঈদুল আজহা উপলক্ষ্যে নৌপথে যাত্রীদের নির্বিঘ্ন যাতায়াত নিশ্চিত করতে এখন থেকেই প্রয়োজনীয় প্রস্তুতি গ্রহণের নির্দেশ দেন। একইসঙ্গে ফেরিঘাটের সংযোগ সড়কের সংস্কার কাজ দ্রুত সম্পন্ন করতে সংশ্লিষ্ট কর্তৃপক্ষের সঙ্গে সমন্বয় করে কার্যকর পদক্ষেপ নেওয়ার ওপর গুরুত্বারোপ করেন।
	এ সময় নৌপরিবহন মন্ত্রণালয়ের সচিব ড. নূরুন্নাহার চৌধুরী এবং বিআইডব্লিউটিসির চেয়ারম্যান মোঃ সলিম উল্লাহসহ মন্ত্রণালয় ও বিআইডব্লিউটিসির  ঊর্ধ্বতন কর্মকর্তারা উপস্থিত ছিলেন।

৬৪ জেলায় ২৪ ঘন্টায়  ৮৭,৭০০ লিটার অবৈধভাবে মজুতকৃত জ্বালানি উদ্ধার
ঢাকা, ১৭ চৈত্র (৩১ মার্চ):
সারাদেশে ২৪ ঘন্টায়  ৮৭,৭০০ লিটার অবৈধভাবে মজুতকৃত জ্বালানি উদ্ধার করেছে জেলা প্রশাসন।
আজ সচিবালয়ে বিদ্যুৎ জ্বালানি ও খনিজ সম্পদ বিভাগের নিয়মিত প্রেস ব্রিফিংয়ে এ তথ্য জানানো হয়। এ সময় জ্বালানি ও খনিজ সম্পদ বিভাগের যুগ্মসচিব মনির হোসেন চৌধুরী সাংবাদিকদের জানান, ৬৪ জেলার জেলা প্রশাসন থেকে প্রাপ্ত তথ্য অনুযায়ী  ৩৯১টি অভিযান পরিচালনা করে ১৯১টি মামলায়  সর্বমোট  ৯,৩৫,০৭০ টাকা অর্থদন্ড আরোপ করা হয়। এ সময় সাতক্ষীরা জেলায়  একজনকে দু’মাসের, চাঁদপুর জেলায় একজনকে এক বছর, গাজীপুর জেলায় একজনকে একমাসের কারাদণ্ড দেওয়া হয়েছে। ৬৪ জেলা থেকে অবৈধভাবে মজুতকৃত ডিজেল ৬৭,৪০০ লিটার, অকটেন ৬,৪৪৪ লিটার এবং পেট্রোল ১৩,৮৫৬ লিটারসহ সর্বমোট: ৮৭,৭০০ লিটার জ্বালানি উদ্ধার হয়েছে।
এছাড়া জ্বালানি ও খনিজ সম্পদ বিভাগের ম্যাজিস্ট্রেটগণ মহানগরীর উত্তরা বেড়িবাঁধ, গাবতলী, আমিন বাজারসহ অন্যান্য এলাকায় তাদের নিয়মিত অভিযান অব্যাহত রেখেছেন এবং জ্বালানি সরবরাহ পরিস্থিতি পর্যবেক্ষণ করছেন। এ সময় ধাউর উত্তরা বেড়িবাঁধ এলাকায় রাস্তার পাশে উন্মুক্ত জ্বালানি তেল বিক্রি করতে দেখা যায়। মোবাইল কোর্টের গাড়ি দেখামাত্র দোকানদার পালিয়ে যায়। ঐ দোকান থেকে ১০০ লিটার ডিজেল ও ১০ লিটার অকটেন উদ্ধার করা হয়। এই ডিজেল ও অকটেন নিকটবর্তী ফিলিং স্টেশনের মাধ্যমে গ্রাহকদের নিকট বিক্রি করা হয় এবং বিক্রিত অর্থ চালানের মাধ্যমে সরকারি কোষাগারে জমা করা হবে।
ব্রিফিংয়ে আরো জানানো হয়, ২৭ মার্চ জ্বালানি ও খনিজ সম্পদ বিভাগের সচিব মোহাম্মদ সাইফুল ইসলামের  সভাপতিত্বে অনুষ্ঠিত অনলাইন সভায় সিদ্ধান্তের আলোকে সারা দেশের সকল পেট্রোল পাম্পের জন্য একজন করে ট্যাগ অফিসার নিয়োগ করা হয়েছে। ঢাকা ও চট্টগ্রাম মেট্রোপলিটন এলাকায় বিপিসি ট্যাগ অফিসার নিয়োগ করেছে। ঢাকা ও চট্টগ্রাম মেট্রোপলিটন এলাকা ব্যতীত জেলা ও বিভাগীয় শহরে সংশ্লিষ্ট জেলা প্রশাসকগণ ও উপজেলা পর্যায়ে উপজেলা নির্বাহী অফিসারগণ তাদের অধিক্ষেত্রাধীন প্রতিটি পেট্রোল পাম্পের জন্য একজন সরকারি কর্মকর্তাকে ট্যাগ অফিসার হিসেবে নিয়োগ করেছেন। ট্যাগ অফিসারগণ জ্বালানি ও খনিজ সম্পদ বিভাগ/বিপিসি নির্ধারিত পদ্ধতিতে কাজ করবেন, প্রয়োজনমত উর্ধ্বতন কর্তৃপক্ষের নির্দেশনার আলোকে পদক্ষেপ নেবেন ও প্রতিবেদন পেশ করেবেন।
ব্রিফিংয়ে বিভাগওয়ারী ট্যাগ অফিসারের সংখ্যাও জানানো হয়।ঢাকা বিভাগের ১৩টি জেলায় ৪৭৯ জন; চট্টগ্রাম  বিভাগের ১১টি জেলায় ৩৩০ জন; রাজশাহী বিভাগের ৮টি জেলায় ৩৪০ জন; খুলনা  বিভাগের ১০টি জেলায় ৩০১ জন; রংপুর  বিভাগের  ৮টি জেলায় ৩৫৬ জন; বরিশাল বিভাগের  ৬টি জেলায় ৬১ জন; ময়মনসিংহ বিভাগের ৪টি জেলায় ১০৪ জন ও সিলেট বিভাগের ৪টি জেলায় ১৩৫ জন কর্মকর্তাকে ট্যাগ অফিসার হিসাবে দায়িত্ব পালনের নির্দেশ প্রদান করা হয়েছে। এছাড়া ঢাকা মেট্রোপলিটন এলাকায় ১১৬ জন এবং চট্টগ্রাম মেট্রোপলিটন এলাকায় ৬২ জন কর্মকর্তাকে ট্যাগ অফিসার হিসাবে দায়িত্ব পালনের নির্দেশ প্রদান করা হয়েছে।
ব্রিফিংয়ে আরো জানানো হয়, দেশে ৩১ মার্চ ২০২৬ তারিখে ডিজেলের প্রকৃত মজুদ ১,২৮,৯৩৯ মেট্রিক টন, অকটেন ৭,৯৪০ মেট্রিক টন, পেট্রোল ১১,৪৩১ মেট্রিক টন ও জেট ফুয়েল ৪৪,৬০৯ মেট্রিক টন। এমতাবস্থায়, দেশে জ্বালানি তেলের কোনো সংকট নেই মর্মে সকলকে অবহিত করা হয়।
#
আরিফ/কামরুজ্জামান/পবন/শাহাদাত/ফেরদৌস/মেহেদী/মোশারফ/কনক/সেলিম/২০২৬/১৭৫০ ঘণ্টা  


তথ্যবিবরণী                                                                                                     নম্বর: ৩১০৭ 

মেধা ও দক্ষতার ভিত্তিতেই ক্রীড়াঙ্গনে মূল্যায়ন করা হবে
                                            -- স্থানীয় সরকার মন্ত্রী

ঢাকা, ১৭ চৈত্র (৩১ মার্চ):

স্থানীয় সরকার, পল্লী উন্নয়ন ও সমবায় মন্ত্রী মির্জা ফখরুল ইসলাম আলমগীর বলেছেন, মেধা ও দক্ষতার ভিত্তিতেই ক্রীড়াঙ্গনে মূল্যায়ন করা হবে। বর্তমান সরকার দেশের ক্রীড়াঙ্গনকে রাজনীতিমুক্ত রাখতে দৃঢ়প্রতিজ্ঞ। তিনি দেশবাসীকে বড় স্বপ্ন দেখার আহ্বান জানিয়ে বলেন, নতুন সূর্যোদয়ের মতো ক্রীড়াঙ্গনকে আলোকিত করার সময় এসেছে।

আজ রাজধানীর মতিঝিলের ঐতিহ্যবাহী মোহামেডান স্পোর্টিং ক্লাব লিমিটেড প্রাঙ্গণে ক্লাবের নবনির্বাচিত পরিচালনা পর্ষদের সঙ্গে এক মতবিনিময় সভায় মন্ত্রী এসব কথা বলেন। এ সময় প্রধানমন্ত্রীর রাজনৈতিক ও শিল্প উপদেষ্টা রুহুল কবীর রিজভী আহমেদ, যুব ও ক্রীড়া প্রতিমন্ত্রী মোঃ আমিনুল হক ও মোহামেডান স্পোর্টিং ক্লাবের সভাপতি মোঃ বরকত উল্লাহ বুলু উপস্থিত ছিলেন।

মন্ত্রী বলেন, প্রধানমন্ত্রী তারেক রহমানের নেতৃত্বে সরকার খেলাধুলাকে একটি পেশা হিসেবে প্রতিষ্ঠা করতে কাজ করছে। খেলোয়াড়রা যাতে এটিকে পেশা হিসেবে গ্রহণ করতে পারে, সে লক্ষ্যে বিভিন্ন উদ্যোগ নেওয়া হচ্ছে বলেও তিনি উল্লেখ করেন।

সভায় সভাপতির বক্তব্যে মোহামেডান স্পোর্টিং ক্লাবের সভাপতি মোঃ বরকত উল্লাহ বুলু বলেন, ক্লাবকে রাজনীতিমুক্ত রেখে মেধাবী খেলোয়াড়দের জন্য সুযোগ বাড়ানো হবে এবং ক্রীড়াঙ্গনে স্বচ্ছতা নিশ্চিত করা হবে।

প্রধানমন্ত্রীর রাজনৈতিক উপদেষ্টা রুহুল কবীর রিজভী আহমেদ বলেন, মেধা ও দক্ষতাসম্পন্ন খেলোয়াড়দের যথাযথ মূল্যায়নের জন্য সরকার কাজ করছে। ভবিষ্যতে ক্রীড়াঙ্গনে যোগ্যতা ও দক্ষতার ভিত্তিতেই মূল্যায়ন নিশ্চিত করা হবে।

এ সময় যুব ও ক্রীড়া প্রতিমন্ত্রী মোঃ আমিনুল হক বলেন, রাজনীতির ঊর্ধ্বে উঠে দেশের খেলাধুলাকে এগিয়ে নিতে সবাইকে সম্মিলিতভাবে কাজ করতে হবে।

#

মাহমুদ/কামরুজ্জামান/পবন/শাহাদাত/ফেরদৌস/মেহেদী/কনক/সেলিম/২০২৬/১৭৩০ ঘণ্টা  


তথ্যবিবরণী                                                                               	                        নম্বর: ৩১০৬
পরিবেশ, বন ও জলবায়ু পরিবর্তন মন্ত্রীর সাথে FAO এর বাংলাদেশ প্রতিনিধির সাক্ষাৎ
ঢাকা, ১৭ চৈত্র (৩১ মার্চ):  
	পরিবেশ, বন ও জলবায়ু পরিবর্তন মন্ত্রী আবদুল আউয়াল মিন্টুর সাথে আজ বাংলাদেশ সচিবালয়ে তাঁর দপ্তরে বাংলাদেশে নিযুক্ত জাতিসংঘের খাদ্য ও কৃষি সংস্থার (এফএও) প্রতিনিধি জিয়াওকুন শি সাক্ষাৎ করেছেন। এ সময় পরিবেশ, বন ও জলবায়ু পরিবর্তন মন্ত্রণালয়ের সচিব মোঃ রায়হান কাওছার উপস্থিত ছিলেন।
	সাক্ষাৎকালে পরিবেশ, বন ও জলবায়ু খাতের বিভিন্ন ইস্যুতে দুই পক্ষের মধ্যে ফলপ্রসূ মতবিনিময় হয়। মন্ত্রী পরিবেশ সুরক্ষায় বায়ু, পানি ও শব্দ দূষণ রোধ এবং পরিবেশ ও জলবায়ু সহনশীল উন্নয়ন নিশ্চিত করতে মন্ত্রণালয়ের স্বল্প, মধ্য ও দীর্ঘমেয়াদি বিভিন্ন উদ্যোগ ও ভবিষ্যৎ পরিকল্পনার কথা তুলে ধরেন।
	বৈঠকে উভয় পক্ষ টেকসই কৃষি, খাদ্য নিরাপত্তা এবং জলবায়ু পরিবর্তন মোকাবিলায় যৌথ সহযোগিতা জোরদারের বিষয়ে মতবিনিময় করেন। মন্ত্রী বলেন, খাদ্য ও কৃষি সংস্থা বিভিন্ন আন্তর্জাতিক কনভেনশনের আলোকে গ্লোবাল এনভায়রনমেন্ট ফ্যাসিলিটি (জিইএফ)-এর অর্থায়নে পরিবেশ অধিদপ্তর ও বন অধিদপ্তরের সাথে সহযোগী পার্টনার হিসেবে প্রকল্প বাস্তবায়নে যে কাজ করছে তা প্রশংসনীয়। তাঁর মন্ত্রণালয় এ আন্তর্জাতিক সংস্থার সাথে নিবিড়ভাবে কাজ করতে অঙ্গীকারবদ্ধ।
	এফএও-এর বাংলাদেশ প্রতিনিধি মি. জিয়াওকুন শি বলেন, খাদ্য ও কৃষি সংস্থা বাংলাদেশে ঝুঁকিপূর্ণ বর্জ্য অপসারণ ও দূষণ নিয়ন্ত্রণ, জলবায়ু পরিবর্তন পর্যবেক্ষণ ও প্যারিস চুক্তি বাস্তবায়নে সহায়তা, কীটনাশক ব্যবস্থাপনা ও রাসায়নিক নিরাপত্তা জোরদারকরণ, জলবায়ু সহনশীল জীবিকা ও অভিযোজনমূলক প্রকল্প, জীববৈচিত্র্য সংরক্ষণ ও প্রতিবেশ পুনরুদ্ধার বিষয়ক নীতি পরিকল্পনা ও বিনিয়োগ কাঠামো প্রভৃতি ক্ষেত্রে সহায়তা প্রদান করে থাকে। তিনি পরিবেশ অধিদপ্তর ও বন অধিদপ্তরের মাধ্যমে প্রকল্প বাস্তবায়নে মন্ত্রণালয়ের সাথে সহযোগিতা অব্যাহত রাখার অভিপ্রায় ব্যক্ত করেন।
	সাক্ষাৎকালে উভয় পক্ষ জলবায়ু পরিবর্তন মোকাবিলায় পারস্পরিক সহযোগিতা জোরদারের বিষয়েও বিস্তারিত আলোচনা করেন।
#
মালেক/কুতুব/ফাতেমা/মারুফা/মিতু/সাঈদা/জোহরা/২০২৬/১৬১৫ ঘণ্টা 


তথ্যবিবরণী                                                                                                             নম্বর: ৩১০৫
ঢাকা বিশ্ববিদ্যালয় ক্যাম্পাসে মোঘল আমলের মুসা খান মসজিদ
সংরক্ষণ ও পুনরুদ্ধার প্রকল্পের উদ্বোধন করলেন সংস্কৃতি মন্ত্রী
ঢাকা, ১৬ চৈত্র (৩০ মার্চ):
আজ ঢাকা বিশ্ববিদ্যালয়ের কার্জন হল প্রাঙ্গনে মুঘল স্থাপত্য নিদর্শন মুসা খান মসজিদ সংরক্ষণ ও পুনরুদ্ধারের লক্ষ্যে ‘Raised Platform Mughal Musa Khan Mosque-এর Restoration and Preservation’ শীর্ষক প্রকল্পের উদ্বোধন করেন সংস্কৃতি মন্ত্রী নিতাই রায় চৌধুরী। অনুষ্ঠানে বিশেষ অতিথি হিসেবে উপস্থিত ছিলেন বাংলাদেশে নিযুক্ত মার্কিন রাষ্ট্রদূত ব্রেন্ট টি. ক্রিস্টেনসেন (Brent T. Christensen)।
অনুষ্ঠানে সংস্কৃতি মন্ত্রী বলেন, উঁচু বেদীর ওপর নির্মিত এই মুসা খান মসজিদটি গৌরবময় মুঘল স্থাপত্যের এক অনন্য নিদর্শন। এই প্রকল্পের মাধ্যমে মসজিদটির ঐতিহাসিক ঐতিহ্য পুরোপুরি বজায় রেখে একে আদি রূপে ফিরিয়ে আনা সম্ভব হবে।
তিনি আশা প্রকাশ করেন, এই যৌথ উদ্যোগটি আমাদের সাংস্কৃতিক পর্যটনকে এগিয়ে নিতে, গবেষণার সুযোগ বাড়াতে এবং তরুণ প্রজন্মকে আমাদের ঐতিহ্য রক্ষায় আগ্রহী করে তুলতে বড় ভূমিকা রাখবে। এই প্রকল্পটিকে ভবিষ্যতে অন্যান্য ঐতিহ্য সংরক্ষণের ক্ষেত্রে একটি সফল উদাহরণ হিসেবে তিনি উল্লেখ করেন।
অনুষ্ঠানে মন্ত্রী মার্কিন রাষ্ট্রদূত-কে তাঁর বিশেষ অবদান ও সহযোগিতার জন্য আন্তরিক ধন্যবাদ জানান। মন্ত্রী বলেন, আমরা সবাই মিলে একসাথে কাজ করায় বিশ্বাসী। পারস্পরিক সদিচ্ছা ও ঐক্যের মাধ্যমেই আমরা এই পৃথিবীকে আরও সুন্দর করে তুলতে পারি।
প্রকল্পটির বাস্তবায়ন করবে প্রত্নতত্ত্ব অধিদপ্তর এবং এটি মার্কিন যুক্তরাষ্ট্রের U. S. Ambassador Fund for Cultural Presevation (AFCP) এর অর্থায়নে বাস্তবায়িত হচ্ছে।
উদ্বোধন অনুষ্ঠানে ঢাকা বিশ্ববিদ্যালয়ের উপাচার্য ড. এ বি এম ওবায়দুল ইসলাম, প্রত্নতত্ত্ব অধিদপ্তরের মহাপরিচালক সাবিনা আলম, সংস্কৃতি বিষয়ক মন্ত্রণালয় এবং ঢাকাস্থ মার্কিন দূতাবাসের বিভিন্ন পর্যায়ের কর্মকর্তা ও সাংবাদিকবৃন্দ উপস্থিত ছিলেন।
 #
মিমি/কুতুব/ফাতেমা/মারুফা/মিতু/আতিক/সাঈদা/কামাল/২০২৬/১৫৪৪ ঘন্টা   



তথ্যবিবরণী                                                                                                        নম্বর: ৩১০৪
টেকসই পানি ব্যবস্থাপনায় সঠিক পদক্ষেপ নিতে হবে
‎                                         -পানিসম্পদ মন্ত্রী
ঢাকা, ১৬ চৈত্র (৩০ মার্চ):
‎	পানিসম্পদ মন্ত্রী মোঃ শহীদউদ্দীন চৌধুরী এ্যানি বলেছেন, পানি শুধু জীবনের উৎস নয়, এটি সমতা ও ন্যায্যতার প্রতীক। সবার জন্য নিরাপদ ও পর্যাপ্ত পানির নিশ্চয়তায় একটি ন্যায়সংগত ও টেকসই ভবিষ্যৎ গড়ে তোলা প্রয়োজন। তিনি বলেন, টেকসই পানিসম্পদ ব্যবস্থাপনায় সঠিক কর্মপরিকল্পনা ও পদক্ষেপ নিত হবে।
	আজ তিনি রাজধানীর পান্থপথে পানি ভবনে বিশ্ব পানি দিবস-২০২৬ উপলক্ষে আলোচনা সভায় প্রধান অতিথির বক্তৃতায় এসব কথা বলেন। এ সময় প্রতিমন্ত্রী ফরহাদ হোসেন আজাদ উপস্থিত ছিলেন।
‎	পানিসম্পদ মন্ত্রী পানির গুরুত্ব সম্পর্কে জনসচেতনতা সৃষ্টির জন্য উদ্যোগ নেওয়া প্রয়োজন। বন্যার পানি একদিকে মানুষকে দুর্ভোগে ফেলে দেয় অপরদিকে খরায় পানির অভাবে মানুষের জীবন-জীবিকা ব্যাহত হয়। ২০২৪ সালের বন্যায় সিলেট, কুমিল্লা, নোয়াখালী ও লক্ষীপুর জেলায় ব্যাপক জলাবদ্ধতা তৈরি হয়েছিলো। পানি নিয়ে সঠিক কর্মপরিকল্পনা ও প্রয়োজনীয় পদক্ষেপ নেওয়ার জন্য মন্ত্রণালয় ও সংস্থা প্রধানদের অনুরোধ জানান মন্ত্রী।
‎	মন্ত্রী আরো বলেন, বন্যার হাত থেকে পরিত্রাণ পেতে শহীদ রাষ্ট্রপতি জিয়াউর রহমান খাল খনন কর্মসূচি শুরু করেছিলেন। বর্তমান সরকার ইতোমধ্যে ৫৪ জেলায় খাল খনন উদ্বোধন করেছে। ১৮০ দিনে ১২০০ কিলোমিটার এবং আগামী পাঁচ বছরে দেশব্যাপী ২০ হাজার কিলোমিটার খাল খনন করা হবে। 
‎	পানিসম্পদ প্রতিমন্ত্রী আজাদ বলেন, পানি মানুষের জীবন-জীবিকা ও আর্থসামাজিক অবস্থার সঙ্গে জড়িত। উত্তরাঞ্চলকে মরুভূমি এবং দক্ষিণাঞ্চলকে লবণাক্ততা থেকে রক্ষা করতে কার্যকর পদক্ষেপ নেওয়া প্রয়োজন। ভবিষ্যৎ প্রজন্মের জন্য নিরাপদ ও সুপেয় পানি নিশ্চিত করতে সংশ্লিষ্ট সবাইকে সমন্বিতভাবে কাজ করার আহ্বান জানান তিনি।
‎	পানিসম্পদ মন্ত্রণালয়ের সচিব ড. এ কে এম শাহাবুদ্দিনের সভাপতিত্বে আলোচনা সভায় মূখ্য আলোচক হিসেবে বক্তব্য রাখেন পানিম্পদ ও জলবায়ু পরিবর্তন বিশেষজ্ঞ ড.আইনুন নিশাত, আলোচক হিসেবে অনলাইনে বক্তব্য রাখেন বাংলাদেশ পরিবেশ আইনবিদ সমিতির (বেলা) প্রধান নির্বাহী সৈয়দা রিজওয়ানা হাসান ও বুয়েটের পানিসম্পদ কৌশল বিভাগের অধ্যাপক ড. মোঃ আতাউর রহমান। অনুষ্ঠানে স্বাগত বক্তব্য রাখেন বাংলাদেশ পানি উন্নয়ন বোর্ডের মহাপরিচালক মোঃ এনায়েত উল্লাহ। 
 #
নাছির/কুতুব/ফাতেমা/মারুফা/মিতু/আতিক/সাঈদা/সুবর্ণা/কামাল২০২৬/১৫০২ ঘন্টা   

তথ্যবিবরণী                                                                                                              নম্বর: ৩১০৩ 
ডাক, টেলিযোগাযোগ ও তথ্যপ্রযুক্তি মন্ত্রীর সাথে যুক্তরাষ্ট্রের রাষ্ট্রদূতের সাক্ষাৎ 

ঢাকা, ১৭ চৈত্র (৩১ মার্চ):
ডাক, টেলিযোগাযোগ ও তথ্যপ্রযুক্তি মন্ত্রী ফকির মাহবুব আনামের সাথে বাংলাদেশে নিযুক্ত যুক্তরাষ্ট্রের রাষ্ট্রদূত ব্রেন্ট টি. ক্রিস্টেনসেন আজ সচিবালয়ে মন্ত্রীর অফিসকক্ষে সাক্ষাৎ করেন।
সাক্ষাৎকালে উভয়পক্ষ বাংলাদেশ ও যুক্তরাষ্ট্রের মধ্যে বিদ্যমান দ্বিপাক্ষিক সম্পর্ক আরো জোরদার করার বিষয়ে গুরুত্বারোপ করেন। বিশেষ করে তথ্যপ্রযুক্তি, ডিজিটাল সংযোগ, সাইবার নিরাপত্তা এবং টেলিযোগাযোগ খাতে পারস্পরিক সহযোগিতা বৃদ্ধির বিভিন্ন দিক নিয়ে আলোচনা হয়।
মন্ত্রী বলেন, বর্তমান সরকার ডিজিটাল বাংলাদেশ গড়ে তোলার লক্ষ্যে কাজ করছে এবং এ ক্ষেত্রে যুক্তরাষ্ট্রের সহযোগিতা অত্যন্ত গুরুত্বপূর্ণ। তিনি তথ্যপ্রযুক্তি খাতে বিনিয়োগ বৃদ্ধি এবং জ্ঞান ও প্রযুক্তি বিনিময়ের ওপর গুরুত্বারোপ করেন।
রাষ্ট্রদূত বাংলাদেশে তথ্যপ্রযুক্তি খাতের অগ্রগতির প্রশংসা করেন এবং ভবিষ্যতে এ খাতে আরো সহযোগিতা অব্যাহত রাখার আশ্বাস দেন।
সাক্ষাৎ শেষে উভয়পক্ষ পারস্পরিক স্বার্থসংশ্লিষ্ট বিভিন্ন বিষয়ে একযোগে কাজ করার আশাবাদ ব্যক্ত করেন।
ডাক ও টেলিযোগাযোগ বিভাগের সচিব আব্দুন নাসের খান, যুক্তরাষ্ট্রের দূতাবাসের ইকনোমিক অফিসার জো বসকি, পলিটিক্যাল ইকনোমিক কাউন্সেলর এরিক গিলান সাক্ষাৎকালে উপস্থিত ছিলেন।
#
জসীম/কুতুব/ফাতেমা/মারুফা/মিতু/সুবর্ণা/সাঈদা/আসমা/২০২৬/১২০০ ঘণ্টা


তথ্যবিবরণী                                                                               	                        নম্বর: ৩১০২
যুব ও ক্রীড়া প্রতিমন্ত্রীর সাথে চীনের রাষ্ট্রদূতের সাক্ষাৎ
ঢাকা, ১৭ চৈত্র (৩১ মার্চ):  
	আজ যুব ও ক্রীড়া মন্ত্রণালয়ের প্রতিমন্ত্রী মোঃ আমিনুল হকের সাথে মন্ত্রীর অফিসকক্ষে বাংলাদেশে নিযুক্ত চীনের রাষ্ট্রদূত Yao Wen সাক্ষাৎ করেন। 
	প্রতিমন্ত্রী রাষ্ট্রদূতকে যুব ও ক্রীড়া মন্ত্রণালয়ে স্বাগত জানিয়ে বলেন, প্রধানমন্ত্রী খেলাধুলা খুব পছন্দ করেন এবং খেলাধুলাকে সর্বোচ্চ গুরুত্ব দিয়ে কাজ করছেন। তিনি ক্রিকেট, ফুটবলের মত সকল খেলাকে সমান গুরুত্ব দিয়েছেন। তারই অংশ হিসেবে গতকাল খেলোয়াড়দের ক্রীড়া ভাতা এবং ক্রীড়া কার্ড প্রদান কর্মসূচির উদ্বোধন করা হয়েছে।  প্রতিমন্ত্রী বলেন, খেলাধুলা ও সাংস্কৃতিক বিনিময়ের মাধ্যমে আমরা দুই দেশের মধ্যে সম্পর্ক উন্নয়ন করতে চাই। ভলিবল, আর্চারি, ব্যাডমিন্টন, শুটিং এই খেলাগুলোতে চীন ও বাংলাদেশের একসাথে কাজ করার সুযোগ রয়েছে। আমাদের বিভিন্ন খেলার খেলোয়াড় এবং কোচদের ট্রেনিয়ে চীনের সহযোগিতা প্রয়োজন। এসময় প্রতিমন্ত্রী চীনের জাতীয় পুরুষ ফুটবল দলকে বাংলাদেশের সাথে ফ্রেন্ডশিপ ম্যাচ খেলার আমন্ত্রণ জানান এবং বাংলাদেশের স্পোর্টস ইনস্টিটিউটসমূহে বিনিয়োগের প্রত্যাশা করেন।
	চীনের রাষ্ট্রদূত Yao Wen খেলোয়াড়দের মাসিক ভাতার আওতায় আনার উদ্যোগকে সাধুবাদ জানান। তিনি বলেন, চীনের পুরুষ ফুটবল দলের সাথে ফ্রেন্ডলি ম্যাচের বিষয়টি বিবেচনা করা হবে। এসময় রাষ্ট্রদূত বাংলাদেশের যুব প্রশিক্ষণ কেন্দ্র এবং স্পোর্টস ইন্ডাস্ট্রিতে বিনিয়োগের আশা প্রকাশ করেন।
#
আলম/কুতুব/ফাতেমা/মারুফা/মিতু/সুবর্ণা/সাঈদা/জোহরা/২০২৬/১২৪৫ ঘণ্টা 



তথ্যবিবরণী                                                                                                            নম্বর: ৩১০১ 


মেয়াদোত্তীর্ণ ট্রাভেল এজেন্সি কর্তৃক নিবন্ধন সনদ নবায়নের জন্য সতর্কীকরণ
ঢাকা, ১৭ চৈত্র (৩১ মার্চ):
বাংলাদেশ ট্রাভেল এজেন্সি (নিবন্ধন ও নিয়ন্ত্রণ) আইন ২০১৩ ও বাংলাদেশ ট্রাভেল এজেন্সি (নিবন্ধন ও নিয়ন্ত্রণ) (সংশোধন) আইন ২০২১ এবং বাংলাদেশ ট্রাভেল এজেন্সি (নিবন্ধন ও নিয়ন্ত্রণ) বিধিমালা, ২০২২ অনুযায়ী, নিবন্ধন সনদ এবং মেয়াদোত্তীর্ণ ট্রাভেল এজেন্সি কর্তৃক নিবন্ধন সনদ নবায়ন ব্যতীত কোনো ট্রাভেল এজেন্সির ব্যবসা পরিচালনা আইনসিদ্ধ নয়। 
নিবন্ধন সনদ নবায়ন না করায় সরকার রাজস্ব থেকে বঞ্চিত হচ্ছে। তাই, মেয়াদোত্তীর্ণ ট্রাভেল এজেন্সি কর্তৃক ব্যবসা পরিচালনাকারী সকল ব্যক্তি ও প্রতিষ্ঠানকে বেসামরিক বিমান পরিবহন ও পর্যটন মন্ত্রণালয়ের অনলাইন ট্রাভেল এজেন্সি ম্যানেজমেন্ট সিস্টেমে (www.regtravelagency.gov.bd) হতে জরুরিভিত্তিতে নিবন্ধন সনদ নবায়নের আবেদন দাখিল করার জন্য বেসামরিক বিমান পরিবহন ও পর্যটন মন্ত্রণালয় পক্ষ থেকে অনুরোধ জানানো হয়েছে। 
আগামী ১৫ কার্যদিবসের মধ্যে নিবন্ধন সনদ গ্রহণ ব্যতীত এবং নিবন্ধন সনদ নবায়ন ব্যতীত যে সকল ব্যক্তি বা প্রতিষ্ঠান অবৈধভাবে ট্রাভেল এজেন্সি ব্যবসা পরিচালনা করছে তাদের বিরুদ্ধে শীঘ্রই বাংলাদেশ ট্রাভেল এজেন্সি (নিবন্ধন ও নিয়ন্ত্রণ) আইন ২০১৩ অনুযায়ী প্রয়োজনীয় আইনানুগ ব্যবস্থা গ্রহণ করা হবে বলে জানানো হয়েছে।
#
মুরাদ/কুতুব/ফাতেমা/মারুফা/মিতু/আতিক/আসমা/২০২৬/১১৩০ ঘণ্টা  


তথ্যবিবরণী                                                                                                              নম্বর: ৩১০০ 

মন্ত্রী ফকির মাহবুব আনাম এর সাথে ভুটানের রাষ্ট্রদূতের সাক্ষাৎ
ঢাকা, ১৭ চৈত্র (৩১ মার্চ):
ডাক, টেলিযোগাযোগ ও তথ্যপ্রযুক্তি এবং বিজ্ঞান ও প্রযুক্তি মন্ত্রী ফকির মাহবুব আনামের সাথে বাংলাদেশে নিযুক্ত ভুটানের রাষ্ট্রদূত Dasho Karma Hamu Dorjee সাক্ষাৎ করেছেন।
আজ সচিবালয়ে মন্ত্রীর ডাক ও টেলিযোগাযোগ বিভাগের অফিসকক্ষে এ সাক্ষাৎ অনুষ্ঠিত হয়।
সাক্ষাৎকালে দুই দেশের মধ্যে টেলিযোগাযোগ ও তথ্যপ্রযুক্তি খাতে সহযোগিতা আরো জোরদারের বিষয়ে বিস্তারিত আলোচনা হয়। মন্ত্রী বাংলাদেশের তথ্য ও যোগাযোগ প্রযুক্তি খাতে চলমান অগ্রগতি, ডিজিটাল সেবার সম্প্রসারণ এবং ভবিষ্যৎ পরিকল্পনা রাষ্ট্রদূতকে অবহিত করেন।
রাষ্ট্রদূত বাংলাদেশের উন্নয়ন-অগ্রগতির প্রশংসা করেন এবং দ্বিপাক্ষিক সহযোগিতা সম্প্রসারণে আগ্রহ প্রকাশ করেন। উভয়পক্ষ পারস্পরিক সহযোগিতা বৃদ্ধি, প্রযুক্তি বিনিময় এবং ডিজিটাল সেবা উন্নয়নে একযোগে কাজ করার বিষয়ে একমত হন।
ডাক ও টেলিযোগাযোগ বিভাগের সচিব আব্দুন নাসের খান, ভুটান দূতাবাসের পলিটিক্যাল কাউন্সিলর jigdrel Y Tshering এবং বাণিজ্য বিষয়ক কাউন্সিলর Dawa Tshering সাক্ষাৎকালে উপস্থিত ছিলেন।
#
জসীম/কুতুব/ফাতেমা/মারুফা/মিতু/আতিক/আসমা/২০২৬/১১৪০ ঘণ্টা


তথ্যবিবরণী                                                                                                                                    নম্বর:৩০৯৯ 
ফটোগ্রাফারসহ ৬৮ পদে জনবল নিয়োগ তথ্য অধিদফতরে
ঢাকা, ১৭ চৈত্র (৩১ মার্চ):
তথ্য ও সম্প্রচার মন্ত্রণালয়ের অধীন তথ্য অধিদফতর (পিআইডি)-তে ৭জন ফটোগ্রাফারসহ বিভিন্ন ক্যাটাগরিতে মোট ৬৮টি পদে জনবল নিয়োগ দেয়া হবে। এ সংক্রান্ত নিয়োগ বিজ্ঞপ্তি গত ১০ মার্চ ২০২৬ ‘দৈনিক আমার দেশ’ ও ‘দ্যা ডেইলি স্টার’ পত্রিকায় প্রকাশিত হয়েছে। 
ফটোগ্রাফার পদে আবেদনের জন্য কোনো স্বীকৃত বিশ্ববিদ্যালয় হতে ২য় শ্রেণি বা সমমানের জিপিএসহ স্নাতক বা সমমানের ডিগ্রি থাকতে হবে। এছাড়া, ১৪ জন তথ্য সহকারী নিয়োগ দেয়া হবে যারা পরবর্তীতে বিসিএস তথ্য ক্যাডারের ফিডার পদে কাজ করার যোগ্যতা অর্জন করতে পারবেন। এ পদে আবেদনের জন্য কোনো স্বীকৃত বিশ্ববিদ্যালয় হতে ২য় শ্রেণি বা সমমানের জিপিএসহ স্নাতক বা সমমানের ডিগ্রি অথবা ৪ (চার) বৎসর মেয়াদি অন্যূন ২য় শ্রেণি বা সমমানের জিপিএসহ স্নাতক (সম্মান) ডিগ্রি থাকতে হবে। বিজ্ঞপ্তিতে আহ্বানকৃত অন্যান্য পদের মধ্যে রয়েছে ৬জন সাঁটমুদ্রাক্ষরিক-কাম-কম্পিউটার অপারেটর, ১১জন ড্রাইভার, ০১জন ক্যাটালগার, ০১জন স্টোর এসিস্ট্যান্ট, ০৯জন অফিস সহকারী-কাম-কম্পিউটার মুদ্রাক্ষরিক ও ১৯ জন অফিস সহায়ক। উল্লেখ্য, তথ্য অধিদফতরের সদর দপ্তর বাংলাদেশ সচিবালয়ে অবস্থিত হওয়ায় নিয়োগপ্রাপ্ত কর্মচারীগণ দেশের প্রশাসনের প্রাণকেন্দ্রে চাকরি করার সুযোগ পাবেন। তবে বিভাগীয় শহরগুলোতেও এ অধিদফতরের আঞ্চলিক অফিস রয়েছে যেখানে কর্মচারীরা পদায়ন পেতে পারেন।
আগামী ১ এপ্রিল হতে ২১ এপ্রিল ২০২৬ পর্যন্ত যোগ্যতা অনুসারে সকলের জন্য আবেদনের সুযোগ উন্মুক্ত থাকবে। আগ্রহী প্রার্থীগণ http://pid.teletalk.com.bd ওয়েবসাইটে প্রকাশিত নির্দেশনা অনুযায়ী অনলাইনে আবেদন করতে পারবেন। 
#
বর্ষা/কুতুব/ফাতেমা/মারুফা/মিতু/সাঈদা/কামাল/২০২৬/১০১০ ঘণ্টা   


                                                                                                                       সংশোধিত
তথ্যবিবরণী                                                                                                         নম্বর: ৩০৯৮

জনগণের প্রতি দায়বদ্ধতা থেকেই চিকিৎসকদের সেবার মানসিকতায় এগিয়ে আসতে হবে
                        -সমাজকল্যাণ এবং মহিলা ও শিশু বিষয়ক মন্ত্রী
ঢাকা, ১৬ চৈত্র (৩০ মার্চ):
সমাজকল্যাণ এবং মহিলা ও শিশু বিষয়ক মন্ত্রী অধ্যাপক আবু জাফর মোঃ জাহিদ হোসেন বলেছেন, বাংলাদেশের মানুষের প্রতি আমাদের দায়বদ্ধতা রয়েছে। জনগণের প্রতি সেই দায়বদ্ধতা থেকেই চিকিৎসকদের সেবার মানসিকতা নিয়ে এগিয়ে আসতে হবে। 
তিনি গতকাল ঢাকার হোটেল ইন্টারকন্টিনেন্টালে বাংলাদেশ মেডিকেল বিশ্ববিদ্যালয়ের হার্ট ফেইলিউর বিভাগ এবং বাংলাদেশ কার্ডিয়াক সোসাইটি আয়োজিত ‘Bridge the gap between Drugs, Devices and Surgery in Heart Failure’ শিরোনামে অনুষ্ঠিত 1st International Heart Failure Conference -এর সমাপনী পর্বে প্রধান অতিথির বক্তৃতায় এ কথা বলেন। এ সময় বিশেষ অতিথি হিসেবে উপস্থিত ছিলেন স্বাস্থ্য ও পরিবার কল্যাণ মন্ত্রী সরদার মোঃ সাখাওয়াত হোসেন। উক্ত কনফারেন্সে সভাপতিত্ব করেন বাংলাদেশ কার্ডিয়াক সোসাইটির আহবায়ক অধ্যাপক  ডাঃ মোঃ শফিউদ্দিন। 
প্রধান অতিথির বক্তৃতায় মন্ত্রী বলেন, বাংলাদেশে সর্বপ্রথম শহীদ প্রেসিডেন্ট জিয়াউর রহমানের হাত ধরে হৃদরোগীদের চিকিৎসার জন্য এনআইসিভিডি (ন্যাশনাল ইনস্টিটিউট অব কার্ডিওভাসকুলার ডিজিজেস) প্রতিষ্ঠিত হয় যা পরবর্তীতে একটি পূর্ণাঙ্গ ইনস্টিটিউটে রূপান্তরিত হয় এবং বর্তমানে এটি হৃদরোগ চিকিৎসায় অন্যতম প্রধান বিশেষায়িত হাসপাতাল হিসেবে কাজ করছে। তিনি বলেন, হার্টের রোগের বিভিন্ন ক্যাটাগরি রয়েছে যা পুষ্টিগত গুণাগুণ কিংবা নারী-পুরুষ-ধনী-দরিদ্র কোনো শ্রেণিভেদে নির্ধারিত হয় না; এই রোগ সবার হয়। 
তিনি স্বাস্থ্যসেবায় বর্তমান সরকারের নির্বাচনি প্রতিশ্রুতির কথা উল্লেখ করে বলেন, বাংলাদেশের বিপুল জনগোষ্ঠীর স্বাস্থ্যসেবা নিশ্চিত করতে বর্তমান সরকার বদ্ধপরিকর। হৃদরোগসহ বিভিন্ন নন-কমিউনিকেবল ডিজিজ এবং কমিউনিকেবল ডিজিজের প্রতিকার বা প্রতিরোধের জন্য সরকারের যে প্রতিষ্ঠিত কাঠামো রয়েছে সেই কাঠামোকে আরো কার্যকর, সমন্বিত এবং জনমুখী করতে হবে যাতে করে চিকিৎসাসেবা দেশের তৃণমূল পর্যায় পর্যন্ত পৌঁছে যায়। 
তিনি বলেন, বাংলাদেশে হৃদরোগের বিশেষজ্ঞ চিকিৎসকের সংখ্যা হৃদরোগীর সংখ্যার তুলনায় কম। তিনি উপস্থিত চিকিৎসকদের কার্ডিওলজির টেকনিক্যাল এক্সপার্ট উল্লেখ করে বলেন, আপনারাই নির্ধারণ করবেন কীভাবে আপনারা  হৃদরোগীদের সেবা দিবেন। দেশের নীতি-নির্ধারকদের আপনারাই রাস্তা দেখাবেন কীভাবে এই সেক্টরে উন্নয়ন হবে। তিনি বলেন, আপনাদের মধ্যে সম্ভাবনা রয়েছে। আপনারা যারা কার্ডিওলজির ট্রেইনার রয়েছেন তাদের দায়িত্ব নিতে হবে জুনিয়রদের এক্সপার্ট হিসেবে গড়ে তোলার জন্য। তিনি জোর দিয়ে বলেন, দক্ষ কার্ডিওলজিস্টের সংখ্যা বৃদ্ধি, চিকিৎসা অবকাঠামোর সম্প্রসারণ এবং তৃণমূল পর্যায়ে হৃদরোগীদের জন্য বিশেষায়িত সেবা নিশ্চিত করার লক্ষ্যে আপনাদেরকেই দায়িত্বশীল এবং অগ্রণী ভূমিকা নিয়ে এগিয়ে আসতে হবে। মন্ত্রী তাঁর বক্তব্যে বাংলাদেশের প্রখ্যাত কয়েকজন কার্ডিওলজিস্টের অবদান স্মরণ করেন এবং প্রথমবারের মতন এ ধরনের কনফারেন্স আয়োজনের জন্য আয়োজক প্রতিষ্ঠানের প্রতি কৃতজ্ঞতা জানান। তিনি আশাবাদ ব্যক্ত করে বলেন, এ ধরনের কনফারেন্স আয়োজনের মাধ্যমে দেশি-বিদেশি কার্ডিওলজিস্টদের মধ্যে জ্ঞান বিনিময়ের ক্ষেত্র তৈরি হয়েছে, গবেষণা কার্যক্রম সম্প্রসারিত হওয়ার সুযোগ তৈরি হয়েছে, কার্ডিওলজিতে প্রযুক্তিগত উৎকর্ষ সাধনের সুযোগ সৃষ্টি হয়েছে এবং সর্বোপরি হৃদরোগীদের সেবার মানোন্নয়নের জন্য এটি একটি শক্তিশালী প্ল্যাটফর্ম হিসেবে কাজ করবে।


বিশেষ অতিথির বক্তৃতায় স্বাস্থ্য ও পরিবার কল্যাণ মন্ত্রী বলেন, জনগণের স্বাস্থ্যসেবা নিশ্চিত করতে চিকিৎসক, ফার্মাসিউটিক্যাল কোম্পানি এবং সরকারকে সমন্বিতভাবে কাজ করতে হবে। ডাক্তারি পেশাকে মহান পেশা উল্লেখ করে 
মন্ত্রী বলেন, এ পেশার মহত্ত্বই সমাজে তাদের অন্যদের থেকে আলাদা মর্যাদা দেয়। তিনি চিকিৎসকদের মানবিকতার ব্রত নিয়ে রোগীদের পাশে দাঁড়িয়ে সেবা প্রদানের আহ্বান জানান। দেশের চিকিৎসাখাতের সামগ্রিক উন্নয়নের জন্য তিনি চিকিৎসকদের সার্বিক সহযোগিতা কামনা করেন। 
কনফারেন্সের সমাপনী পর্বের বিভিন্ন ইভেন্টের মধ্যে উল্লেখযোগ্য ছিলো বাংলাদেশ হার্ট ফেইলিউর অ্যাসোসিয়েশনের কমিটি ঘোষণা করা; যে কমিটিতে সভাপতি হিসেবে অধ্যাপক ডাঃ আতাহার আলী, সাধারণ সম্পাদক ডাঃ ডিএমএম ফারুক ওসমানী খোকন এবং কোষাধ্যক্ষ হিসেবে ডাঃ এস এম ই বাকের-এর নাম ঘোষণা করা হয়। দুইজন প্রখ্যাত কার্ডিওলজিস্ট অধ্যাপক ডাঃ কে এম এইচ এস সিরাজুল হক এবং অধ্যাপক ডাঃ মোঃ নজরুল ইসলামকে কার্ডিওলজিতে বিশেষ অবদানের জন্য আজীবন সম্মাননা প্রদান করা হয় এবং ডাঃ শহিদুল হক কর্তৃক হার্ট ফেইলিউর এর ওপর লিখিত বইয়ের মোড়ক উন্মোচন করা হয়।  
দুই দিনব্যাপী অনুষ্ঠিত এ সম্মেলনের অন্যতম আকর্ষণ ছিল আন্তর্জাতিক খ্যাতিসম্পন্ন বিশেষজ্ঞদের অংশগ্রহণ। সুইজারল্যান্ডের ইউনিভার্সিটি হাসপাতাল জুরিখ থেকে আগত প্রফেসর ড. রবার্ট মানকা, যুক্তরাজ্যের কিংস কলেজ হাসপাতালের হার্ট ফেইলিউর বিশেষজ্ঞ প্রফেসর থেরেসা এ. ম্যাকডোনাঘ, রয়্যাল প্যাপওর্থ হাসপাতালের অ্যাডভান্সড হার্ট ফেইলিউর বিশেষজ্ঞ প্রফেসর স্টিফেন পেটিট, এবং প্রফেসর ফ্র্যাঙ্ক রুশিৎসকাসহ আন্তর্জাতিক বিশেষজ্ঞরা বৈজ্ঞানিক সেশনে গুরুত্বপূর্ণ বক্তব্য প্রদান করেন।
সম্মেলনের প্রাক-আয়োজনে মেডিক্যাল এআই এবং কার্ডিয়াক এমআরআই বিষয়ক বিশেষ কর্মশালা অনুষ্ঠিত হয়। মালয়েশিয়া থেকে আগত ডিজিটাল হেলথ বিশেষজ্ঞ ড. সুতান কাভেরি কৃত্রিম বুদ্ধিমত্তাভিত্তিক চিকিৎসা ব্যবস্থাপনা নিয়ে সেশন পরিচালনা করেন, যা অংশগ্রহণকারীদের মধ্যে ব্যাপক আগ্রহ সৃষ্টি করে। দেশি-বিদেশি ৮০০ জন কার্ডিওলজিস্ট এই সম্মেলনে অংশগ্রহণ করেন।  

